
Zlatko Zvonić

70 GODINA MUZEJA HERCEGOVINE MOSTAR:  
1950-2020.

(Muzej Hercegovine, Mostar, 2023)

Na 220 strana monografija obrađuje sve svoje odjele, a to su: arheološki, 
etnološki, historijski, književnost, a svakako uz njih i muzejske postavke. Time 
mislimo na muzejske postavke u kući Džemala Bijedića, na Starom mostu, 
u kući Svetozara Ćorovića i u Interpretacijskom centru (MUM). Također, u 
monografiji je ukazano i na različite djelatnosti koje Muzej obavlja, kao što je 
pedagoški rad, izložbeni, izlagačka djelatnost, naučni skupovi, konferencije i 
radionice. Tekstualni dio objašnjava sve dijelove knjige i eksponate. Interesantna 
je arheološka dokumentacija sa lokaliteta, kao što je  bazilika u Cimu, dvojna 
bazilika u Žitomislićima, arheološka građa sa lokaliteta obnovljenog Starog mosta. 
Potrebno je  spomenuti i dislokaciju lapidarijuma u Mostaru, akcije čišćenja 
stećaka koji pripadaju Muzeju, kao i Arheološki odjel „in situ“ pri Starom Mostu. 

U monografiji su navedene i  posjete poznatih i znamenitih ljudi iz oblasti 
kulture, politike i drugih koji su bitni za Mostar i BiH. Etnološka građa u vidu 
predstavljanja i postavke je jedna od najranijih u Muzeju. Stalna postavka datira 
iz 1955. godine. Također je ukazano i na etnološku građu iz poznate Zimolove 
zbirke, rad na konzervaciji tekstila, etnološke postavke u kući Džemala Bijedića, 
nekadašnju historijsku postavku u Ćejvan-ćehajinoj džamiji, itd. Dvorište, 
avlija, odnosno lapidarij u kući Džemala Bijedića sa svojim ambijentom ostavlja 
interesantan dojam cijele muzejske kuće. U monografiji se mogu vidjeti stare 
zgrade Muzeja kao i nove, ali i nekadašnje i današnje postavke. 

Osim osnovnih informacija o Interpretacijskom centru Muzeja (MUM), 
u monografiji se donose i fotografije samog čina otvaranja, kao i osnovne 
djelatnosti Interpretacijskog centra gdje su vidljive i etnološka postavka, 
posjete odjelu, pedagoški rad, itd. Pedagoški rad je uočljiv u vidu posjeta škola, 
školskih radionica, ponekad periodične dopunske izložbene djelatnosti, itd.

Od vremena otvaranje Kuće Svetozara Ćorovića u monografiji su 
navedeni događaji vezani za Šantićeve večeri poezije sa značajnim imenima iz 
kulture, obnova Odjela književnosti koji djeluje u ovoj kući na Luci. 

Izdavaštvo je također jedna od značajnih djelatnosti muzeja što je 
podrobno objašnjeno. Navedene su  promocije časopisa „Hercegovina“, 
knjiga o Šejh-Juji, knjiga o fotografu Antonu Zimolu, pjesniku Aleksi Šantiću, 
Džemalu Bijediću i sve ono što baštini Muzej Hercegovine. Naveo bih još neke 
podjednako važne izdavačke poduhvate kao što su Sidžil mostarskog kadije 
od Hivzije Hasandedića, austrougarski period sa putopiscima i Robertom 
Mihelom, katalog orijentalnih rukopisa iz zbirki muzeja, arheološki vodič i 
još mnogo toga. Muzej je često organizovao naučne skupove ali i učestvovao 
na raznim naučnim skupovima, konferencijama, radionicama, kao što su: 
Naučni skup o Šejh-Juji, BAM/bibliotekari, arhivisti, muzeolozi, Forum 
Bosnae, predstavljanje Muzeja u Španiji itd. Ostali događaji su predstavljanje 
stabla Kotromanića, aktivnosti oko Herceg-Stjepanovog grada u Blagaju, a 
povremeno je to pratilo i izradu unikatnih muzejskih suvenira kao što su tarih 
sa Starog Mosta, stećci, itd.

U monografiji  su pored bogate fotodokumentacije i veoma kvalitetnog 
tekstualnog dijela koji objašnjava sve što je potrebno uvršteni isječci iz novina 
kada se muzej stvarao kao i sačuvani dio pravne dokumentacije. Monografiju 
odlikuje dobro navedena literarna građa, a od fotodokumentacije naveo bih 
neke interesantne fotografije kao što su proslava određenih datuma  koje Muzej 
baštini,  zatim fotografije Muzeja Hercegovina prilikom otvaranja nekog odjela,  
posjete radnika Muzeja drugim muzejima i srodnim institucijama, kolektivni 
obilasci lokaliteta Hercegovine i još mnogo toga. 

Muzej Hercegovine je u skromnijim izdanjima obilježio svojih 50 
i 60 godina rada i djelovanja koje je ova monografija objedinila, dopunila i 
obogatila kvalitetnom  dokumentacijom.

Knjiga o 70 godina Muzeja Hercegovine Mostar je temelj za nadogradnju 
budućem radu ove, od posebnog značaja, vrijedne institucije kako za grad, 
tako za regiju Hercegovine i državu Bosnu i Hercegovinu.


